
నలరుచు ననరణ్యుఁ డనురా జయోధ్యఁ, జెలువంద రాజ్యంబు సేయ నం దరిగి

జననాథ నాతోడ సమరంబుఁ జేయఁ, జనుదెమ్ము కాదేని చాల నే ననుము

మిన్నక పోరాదు మృత్యుదేవతకు, నన్న నామాటకు నతఁడు కోపించి

నీరాక యెఱిఁగి నే నీతోడఁ బోర, ఘోరసైన్యముఁ గూర్చుకొని యున్నవాఁడ

శూరుఁడవై లావు చూపుదుగాక, యీరిత్తమాటలు నింకేటి కనఁగ

నురుసత్వజవములు నొప్పారు కరులుఁ, బరువడి లక్షయేఁబదివేలు హరులు

బహురథశ్రేణులు పటురథాటోప, బహుళంబు లగుచున్న భటసమూహములు

పెందూళి యెగయంగఁ బృథివి గంపింప, నందందు వెలువడి యారాజసేన

దశకంఠుసేనతోఁ దలపడి సకల, దిశల నార్పులు నిండఁ దెంపారఁ బోరి

దళముగాఁ బఱతెంచి దావాగ్నిఁ బడిన, శలభసందోహంబు చందంబు నొందెఁ

దడయక విఱిగిన దనసేనఁ జూచి, యడరుకోపంబున నానరేశ్వరుఁడు

మొనసి మారీచుడు మున్నగాఁ గలుగు, ఘనవిక్రముల దశకంఠు మంత్రులను

గడిమి మార్కొని చండకాండముల్ వఱసి, వడి మృగంబులఁ దోలు వడువునఁ దోలి

యమరారి కభిముఖుఁడై యింద్రధనువు, కొమరారు తనవింటిగుణము మ్రోయించి

దశకంఠుఁ కోటీరదశకంబు మీద, విశిఖంబు లేనూఱు నింట సంధించి

యడరింప నదియును నచలశృంగములఁ, బనువారిధారలభంగియై పడిన

నట్టహాసముతోడ నతిఘోరభంగి, నెట్టన లంఘించి నెత్తి వ్రేయుటయు

దారుణగతి రక్తధారలతోడ, నారాజు రావణుహస్తఘాతమున

నరదంబుపై నిల్వ కవనిపైఁ బడిన, గిరిశృంగశకలంబుక్రియ నేలఁ గూలి

కప్పిన పెనుమూర్ఛ గనుమూసియుండ, నప్పాటునకు నాదశాస్యుండు నగుచు

భూచర నాతోడఁ బోరికిఁ గడఁగి, నీ వేమి గుడిచితి నీలావు నమ్మి

యలఘుఁడౌ నాఢాక కఖిలలోకములుఁ, గులశైలవరములుఁ గూడఁ గంపించు

జగదేకవిజయుఁడై చరియించు నాకు, మగఁటీమి యెవ్వరు మాఱు లేరనినఁ

గంఠనాళమునకుఁ గదిసి జీవంబు, కుంఠితమై యుండఁ గొంత కన్విచ్చి

రావణు నీక్షించి రాక్షస నన్ను, నీవు చంపెద నని నిక్కి పల్కెదపు

కాలంబు నెవ్వఁడుఁ గడపఁగఁజాలుఁ, గాలగోచరుఁడైన గడతేరవలయు

నీ వొక్కనెపమున నియతి నీతెఱవు, గావింప నీ విటఁ గర్తవు గావు

కడుఁగీడుజన్మంబు గలుగుటఁ జేసి, పుడమిలో నరమాంసభోజివై తిరుగు

మధము ని న్నే మన నతిశూరుఁడైన, యధికుండు దన్నుఁ దా నగ్గించుకొనునె

